
VENDIM
Nr. 148, datë 24.6.2021

MBI FILLIMIN E PROCEDURËS PËR SHQYRTIMIN E PLANIT TË
INVESTIMEVE PËR VITIN 2021 DHE PËRDITËSIMIN E PLANIT DHJETËVJEÇAR
2015–2025, TË ZHVILLIMIT TË RRJETIT TË TRANSMETIMIT TË SHOQËRISË OST

SHA
Në mbështetje të nenit 16, nenit 20, germa “e”, nenit 60, pikat 1, 4 dhe 5, të ligjit nr. 43/2015,

“Për sektorin e energjisë elektrike”, të ndryshuar; neneve 6, 7, 9, 10, 11, të “Rregullores për
procedurat e paraqitjes dhe miratimit të planit të investimeve nga operatorët e transmetimit dhe
shpërndarjes së energjisë elektrike”, miratuar me vendimin e Bordit të Entit Rregullator të Energjisë
(ERE) nr. 135, datë 6.9.2017, si dhe nenit 15 dhe 19, të “Rregullores për organizimin, funksionimin
dhe procedurat e ERE-s”, miratuar me vendimin e Bordit të ERE-s nr. 96, datë 17.6.2016, Bordi i
ERE-s, në mbledhjen e tij të datës 24.6.2021, mbasi shqyrtoi relacionin nr. 95/4 prot., datë
22.6.2021, “Mbi fillimin e procedurës për shqyrtimin e planit të investimeve për vitin 2021, dhe
përditësimin e planit dhjetëvjeçar 2015–2025, të zhvillimit të rrjetit të transmetimit të shoqërisë OST
sh.a.”, e përgatitur nga grupi i punës, ngritur me urdhër të kryetarit të ERE-s nr. 41, datë 28.5.2021,

konstatoi se:
- Shoqëria Operatori i Sistemit të Transmetimit (OST sh.a.) përmes shkresës nr. 2602 prot., datë

16.4.2021, protokolluar në ERE me nr. 603 prot., datë 19.4.2021, ka përcjellë kërkesën për shqyrtim
të planit të investimeve për vitin 2021.

- Në vijim, nëpërmjet shkresës nr. 2602/1 prot., datë 18.5.2021, OST sh.a. ka përcjellë në ERE
sqarime shtesë, në lidhje me planin e investimeve të shoqërisë për vitin 2021.

- Plani i investimeve për vitin 2021 është miratuar nga Këshilli i Mbikëqyrjes së OST sh.a., me
vendimin nr. 19, datë 17.12.2020, “Për miratimin e Programit të Zhvillimit Ekonomik të OST sh.a.,
për vitin 2021”. Në këtë vendim janë miratuar Treguesit e Programit të Zhvillimit Ekonomik për
vitin 2021.

- OST sh.a., ka bërë gjithashtu me dije se përmes shkresës nr. 2389/4 prot., datë 27.1.2021,
Ministria e Financave dhe Ekonomisë (MFE) ka shprehur qëndrimin e saj, duke miratuar treguesit
kryesorë të Programit të Zhvillimit për vitin 2021, sipas vendimit nr. 19, datë 17.12.2020, të Këshillit
Mbikëqyrës të OST sh.a.

- Miratimi i planit të investimeve është një proces mjaft i rëndësishëm edhe pse i vonuar në kohë,
për arsye të mosparaqitjes së aplikimit për miratimin e planit të investimeve për vitin 2021 konform
përcaktimeve të pikës 5, të nenit 60, të ligjit nr. 43/2015, “Për Sektorin e Energjisë Elektrike”, të
ndryshuar dhe “Rregullores për procedurat e paraqitjes dhe miratimit të planit të investimeve nga
operatorët e transmetimit dhe shpërndarjes së energjisë elektrike”.

- Në dokumentacionin e përcjellë, shoqëria OST sh.a. ka paraqitur të ardhurat dhe shpenzimet e
vitit 2021, në të cilin evidenton dhe aftësinë e saj financiare për të përballuar kryerjen e investimeve
të parashikuara për t’u realizuar gjatë vitit 2021.

- Në zbatim të përcaktimeve të “Rregullores për procedurat e paraqitjes dhe miratimit të planit të
investimeve nga operatorët e transmetimit dhe shpërndarjes së energjisë elektrike”, nga shqyrtimi i
dokumentacionit të paraqitur nga OST sh.a. konstatohet, se:

- Shoqëria ka përcjellë informacion shpjegues lidhur me zërat e investimeve të planifikuara në
zbatim të kërkesave të përgjithshme të hartimit të planit të investimeve në mbështetje të
përcaktimeve të Rregullores për procedurat e paraqitjes dhe miratimit të planit të investimeve nga
operatorët e transmetimit dhe shpërndarjes së energjisë elektrike, e më konkretisht:



- raportim mbi aktivitetin e OST sh.a. dhe zbatimin të planit të investimeve për vitin 2020;
- informacion mbi planin 10-vjeçar të Zhvillimit të Rrjetit të Operatorit të Sistemit të

Transmetimit;
- informacion mbi planifikimin e aktivitetit dhe planin e investimeve për vitin 2021;
- parashikimi i kërkesës për vitin 2021 dhe mënyra e mbulimit të saj;
- planifikimi i të ardhurave dhe i shpenzimeve për vitin 2021;
- informacion mbi projektet e investimeve me fonde të huaja, për vitin 2021;
- informacion mbi projektet e investimeve me fonde të OST sh.a. për vitin 2021;
- listën e projekteve që do të zbatojë gjatë vitit 2021.
- Duhet të paraqitet një raport vjetor mbi zbatimin e planit të investimeve të vitit 2020, duke

treguar ecurinë e investimeve të planifikuara për t’u realizuar dhe duke siguruar shpjegim nëse ka
pasur ndryshime në planin e investimeve të periudhës paraardhëse në zbatim të pikës 2, të nenit 7.

- Shoqëria duhet të përcjellë informacion shpjegues dhe dokumentacion plotësues mbështetur në
përcaktimet e rregullores, për investimet e reja, të cilat priten të realizohen gjatë vitit 2021 me fonde
të huaja, si dhe një raport mbi zbatimin dhe ecurinë e investimeve të kryera me fondet e huaja, të
cilat janë miratuar nga ERE në periudhat e mëparshme.

- Duhet të paraqitet informacion lidhur me publikimin e planit të investimeve të vitit 2021 apo
dhe përditësimit të planit 10-vjeçar të zhvillimit të rrjetit të transmetimit, duke iu dhënë mundësinë
të interesuarve përfshirë dhe institucionet e ndryshme shtetërore të japin komentet e tyre lidhur me
këto plane në zbatim të germës “f”, të nenit 6.

- Në zbatim të përcaktimeve të pikës 2, të nenit 8, duhet të paraqitet informacion sqarues dhe
dokumentacion plotësues lidhur me kërkesat e përcaktuara në germat “a”, “b”, “c”, “d”, “e”, “f”.

- Në zbatim të përcaktimeve të pikës 4, të nenit 8, duhet të paraqitet informacion sqarues dhe
dokumentacion plotësues, lidhur me kërkesat e përcaktuara në germat “a”, “b”, “c”, “d”, “e”.

- Në zbatim të paragrafit të parë të nenit 10, duhet të përcillet informacion dhe dokumentacion
mbi konsultimin e planit të investimeve me palët e interesuara, ku ndër më të rëndësishmet janë
konsultimi me Operatorin e Sistemit të Shpërndarjes (OSSH sh.a.) për projektet në kufijtë e
pronësisë midis dy sistemeve dhe atyre që kanë ndikim të ndërsjellët për të dy shoqëritë, me qëllim
parashikimin me efektivitet të investimeve të dy operatorëve.

- Informacioni i përcjellë vlerësohet i mjaftueshëm për të vijuar me fillimin e procedurës së
shqyrtimit të planit të investimeve.

- Mangësitë e konstatuara në këtë vendim, si dhe të tjera të cilat do të rezultojnë gjatë procesit të
shqyrtimit të planit të investimeve duhet të plotësohen nga OST sh.a., me qëllim përfundimin e
procedurave të shqyrtimit të planit të investimeve për vitin 2021, si dhe përditësimin e “Planit të
zhvillimit të rrjetit të transmetimit për periudhën 10-vjeçare, 2015–2025”.

- ERE, për sa parashikohet në pikën 2, të nenit 11, të “Rregullores për procedurat e paraqitjes
dhe miratimit të planit të investimeve nga operatorët e transmetimit dhe shpërndarjes së energjisë
elektrike”, miratuar me vendimin e Bordit të ERE nr. 135, datë 6.9.2017, do të publikojë njoftimin
për paraqitjen e planit të investimeve nga operatorët e transmetimit dhe të shpërndarjes jo më vonë
se 7 (shtatë) ditë nga data e pranimit të aplikimit për marrjen e komenteve nga të interesuarit, të cilët
mund të paraqesin komentet e tyre brenda 15 ditëve nga publikimi.

Për gjithë sa më sipër, Bordi i ERE-s
VENDOSI:

1. Fillimin e procedurave për shqyrtimin e planit të investimeve të shoqërisë OST sh.a. për vitin
2021, sipas tabelave bashkëlidhur këtij vendimi.



2. Shoqëria OST sh.a. të dërgojë për shqyrtim përditësimin e “Planit të zhvillimit të rrjetit të
transmetimit për periudhën 10-vjeçare, 2015–2025”, në zbatim të ligjit nr. 43/2015, “Për Sektorin e
Energjisë Elektrike”, të ndryshuar, konform përcaktimeve të “Rregullores për procedurat e
paraqitjes dhe të miratimit të planit të investimeve nga operatorët e transmetimit dhe shpërndarjes së
energjisë elektrike”, miratuar me vendimin nr. 135, datë 6.9.2017, të Bordit të ERE-s.

3. Shoqëria OST sh.a. të depozitojë në ERE, jo më vonë se 60 ditë nga marrja dijeni e këtij
vendimi, dokumentacionin dhe informacionet plotësuese, në zbatim të përcaktimeve të “Rregullores
për procedurat e paraqitjes dhe të miratimit të planit të investimeve nga operatorët e transmetimit
dhe shpërndarjes së energjisë elektrike”.

4. Drejtoria e Monitorimit të Tregut dhe Inspektimeve të njoftojë shoqërinë OST sh.a., dhe palët
e interesit për vendimin e Bordit të ERE-s.

Ky vendim hyn në fuqi menjëherë.
Për këtë vendim mund të kërkohet rishikim në ERE, brenda 7 ditëve kalendarike, si dhe mund të

bëhet ankim në Gjykatën Administrative Tiranë, brenda 30 ditëve kalendarike nga dita e publikimit
në Fletoren Zyrtare.

Ky vendim botohet në Fletoren Zyrtare.
KRYETAR

Petrit Ahmeti

Parashikimi i programit të investimeve të OST sh.a., me fondet e veta, për vitin 2021 (tabela 1)



Parashikimi i programit të investimeve të OST sh.a., me fondet e huaja, për vitin 2021 (tabela 2)


